
Efni: Umsögn um frumvarp til laga um breytingu á lögum um umgengni um nytjastofna 
sjávar, lögum um stjórn fiskveiða og lögum um veiðigjald (öflun sjávargróðurs í 
atvinnuskyni), 146. löggjafarþing 2016-2017. Þingskjal 379 — 272. mál.

Miklar umræður urðu um áhrif nýtingar sjávargróðurs á vistkerfi æðarfugls á aðalfundi 
Æðarræktarfélags Ísland, sem haldinn var þann 12. nóvember síðastliðinn. Á 
fundinum kynnti sérfræðingur frá Atvinnuvegaráðuneytinu tilurð og sjónarmið að baki 
frumvarpi um öflun sjávargróðurs og sérfræðingur frá Rannsóknarsetri HÍ á 
Snæfellsnesi gerði grein fyrir fæðuöflun æðarfugls og þýðingu lífríkis sjávar og 
hlutverki sjávargróðurs í því sambandi. Félagsmenn lýstu áhyggjum af fyrirhugaðri 
aukinni nýtingu sjávargróðurs án þess að nægjanlegar rannsóknir lægju fyrir um áhrif 
hennar á ífríkið og búsvæði æðarfugls og samþykkti ályktun því lútandi. Einnig var 
öllum hugmyndum um töku veiðigjalds af auðlindum í netlögum eindregið mótmælt. Í 
því sambandi skal vísað til nefndarálits með frumvarpinu (þskj. 1768, 145. 
löggjafarþing 2015-2016) en þar var lagt til að ákvæði þess um álagningu veiðigjalds 
félli brott og lagðist nefndin gegn því að veiðigjald yrði lagt á þara- eða þangtöku innan 
netlaga og benti á að um væri að ræða gróður sem yxi innan eignarmarka og því ekki 
um fiskstofn að ræða.

Sjávargróður innan netlaga er hluti landareignar með sama hætti og óslegið gras 
á landi og felur í sér einkarétt á nýtingu og ráðstöfun sem og forgang að nýtingu. 
Ákvæði frumvarpsins fela ekki í sér almenna skerðingu eignarréttar heldur er sértæk 
skerðing. Ekki verður annað ráðið af frumvarpinu en að útgefið leyfi innan netlaga 
útiloki aðra, þar á meðal landeigandann sjálfan. Mat ráðuneytisins skv. greinargerð er 
að frumvarpið gefi ekki tilefni til að leggja mat á það hvort það fari í bága við 
stjórnarskrá. Það er í beinni mótsögn við ummæli í greinargerðinni, m.a. varðandi 
þýðingu eignarréttar landeiganda að netlögum og að því er varðar skírskotun til þess 
að um almennar takmarkanir eignarréttar sé að ræða. Hér er um flókin lögfræðleg 
álitaefni að ræða sem eru af afgerandi þýðingu fyrir réttindi landeigenda og gera verður 
kröfu til löggjafans að rannsaka þau sjónarmið til hlítar.

Deildir Æðarræktarfélags Íslands við Breiðafjörð (Æðarvé og Æðarræktarfélag 
Snæfellinga) hafa einnig ályktað um frumvarpið (sbr. fylgiskjal 1) þar sem koma fram 
áhyggjur af fyrirhuguðum áformum um stóraukna nýtingu á sjávargróðri við Breiðafjörð 
og skorað á sveitarstjórnir við Breiðarfjörð að standa vörð um lífríki fjarðarins og 
leggjast gegn slíkum áformum án undangenginna rannsókna Þá tekur 
Æðarræktarfélag Íslands ennfremur undir þau sjónarmið sem fram koma í umsögn 
Rannsóknaseturs Háskóla Íslands á Snæfellsnesi um fyrirliggjandi frumvarp, sem 
dagsett er 19. apríl 2017.

Aðalfundur Æðarræktarfélags Íslands, sem haldinn var þann 12. nóvember 
2016.samþykkti eftirfarandi ályktun varðandi öflun sjávargróðurs í atvinnuskyni:

Aðalfundur Æðarræktarfélags Íslands skorar á umhverfisráðherra, 
sjávarútvegsráðherra og sveitarstjórnir við Breiðafjörð að standa vörð um lífríki 
Breiðafjarðar og leggjast gegn áformum um stóraukna nýtingu á sjávargróðri 
án undangenginna rannsókna. Gerð er krafa til stjórnvalda um að virtar verði 
meginreglur stjórnsýslunnar, m.a. andmælaréttur og meðalhófsregla. 
Jafnframt að virt verði stjórnarskrárvarin réttindi við töku ákvarðanna um 
gjaldtöku og nýtingu á lífríki Breiðafjarðar. Sérstaklega er þess krafist að fullt 
tillit verði tekið til grenndarsjónarmiða varðandi alla nýtingu.

Samþykkt á aðalfundi Æðarræktarfélags Íslands þann 12. nóvember 
2016 vegna frumvarps til laga um breytingar á lögum um umgengni um 
nytjastofna sjávar, lögum um stjórn fiskveiða og lögum um veiðigjald (öflun 
sjávargróðurs í atvinnuskyni); 679. mál, lagafrumvarp, 145. löggjafarþing 2015- 
2016.

Greinargerð með ályktun fundarins:

Þang og þari, stundum nefndir regnskógar norðursins, eru undirstaða auðugs 
lífríkis í sjó og á landi við Breiðafjörð. Þang og þari eru afkastamiklir 
frumframleiðendur og uppspretta gríðarlegs magns lífræns efnis sem aðrir 
hlutar lífkeðjunnar eru háðir. Þang og þari eru auk þess allt í senn mikilvægt 
búsvæði fyrir fjölda lífvera, fæða fyrir ýmis dýr sem éta þá og þegar þeir brotna 
niður verða þeir fæða fyrir dýr sem sía sjó, svo sem krækling og hörpudisk. 
Æðarræktarfélag Íslands tekur undir ályktun Æðarræktarfélags Snæfellinga og 
Æðarvéa frá deildarfundum 2016 og skorar á stjórnvöld að leyfa ekki 
frekari þang- og þaraöflun án undangenginna rannsókna á lífríki Breiðafjarðar. 
Þá telur félagið að framlagt frumvarp sé aðför að hefðbundnum hlunnindum 
sjávarjarða og lífríki Breiðafjarðar.

Gjaldtaka og öflun hráefnis á einkalandi
Í frumvarpinu kemur fram: “Við 4. mgr. 9 gr. laganna bætis nýr málsliður, 
svohljóðandi: Ákvarða skal veiðigjald fyrir sjávargróður sem hér segir: 500 kr. á 
hvert landað tonn klóþangs, hrossaþara og stórþara (blautvigt).”

Samkvæmt þessu er gert ráð fyrir að innheimta gjald af klóþangi sem 
vex í fjörum innan landareigna í einkaeign. Landeigendur eru þeir einu sem 
heimild hafa til að nýta þangið eða veita öðrum heimild til nýtingar. Frumvarpið 
gerir ráð fyrir að eignarréttur landeigenda verði skertur með ólögmætri 
gjaldtöku ríkisins fyrir sjávargróður sem vex á eignarlandi. Æðarbændur eiga í 
flestum tilfellum landareignir sem liggja að sjó og mótmæla þessari gjaldtöku 
harðlega. Verði ekki fallið frá gjaldtökunni í frumvarpinu verður látið reyna á 
lögmæti hennar fyrir dómstólum. Slík gjaldtaka getur jafnframt haft 
fordæmisgildi fyrir annað sem landareignir geta gefið af sér s.s. hey, fjallagrös, 
ber, sveppi, lax, silung eða jafnvel æðardún.

Frumvarpið nær einnig til þara sem vex á sjávarbotni og er víða innan 
netlaga. Hluti þarans heyrir því einnig undir landeigendur.

Áhrif á lífríki



Æðarbændur óttast mjög um lífríkið ef þang og þari verður nýttur í stórauknum 
mæli án undangenginna rannsókna, sem leitast ættu við að svara því hvaða 
afleiðingar slík viðbót gæti haft í för með sér fyrir lífríkið í heild. Ofnýting á 
sjávargróðri gæti haft langvarandi alvarleg og jafnvel óafturkræf áhrif á 
lífríkið. Það er skýlaus krafa æðarbænda að við ákvarðanatöku um frekari 
nýtingu verði gætt sjónarmiða allra hlutaðeigandi aðila, þ.á m. þeirra sem nytja 
æðarvörp, hrognkelsi, þorsk, ígulker, hörpudisk og bláskel.

Æðarfugl er mikilvæg nytjategund sökum dúntekju og nýtur margs konar 
verndar skv. íslenskum lögum. Æðardúntekju stunda rúmlega 400 bændur 
hérlendis. Meðaltal útflutningsverðmætis æðardúns var um 375 milljónir kr. 
2008-2013 og var árlegur heildarútflutningur að meðaltali 2,75 tonn af 
hreinsuðum dún. Tvö síðustu ár þessa tímabils voru í sérflokki. Árið 2012 voru 
flutt út 3,08 tonn og var heildarútflutningsverðmæti æðardúns tæpar 508 
milljónir kr. það ár. Árið 2015 var verðmætið komið upp í tæpar 600 milljónir kr. 
fyrir 3,1 tonn. Æðarfugl er því án efa mesti nytjafugl landsins og er m.a. friðaður 
fyrir skotveiði vegna dúntekjunnar. Æðarfugl hefur notið einhvers konar verndar 
á Íslandi frá þjóðveldisöld og verið alfriðaður frá 1849. Bannað er að skjóta 
æðarfugl, leggja net nærri æðarvarpi eða trufla varp á annan hátt. Æðarbændur 
mega þó sinna dúntekju og taka egg svo framarlega sem skilin eru eftir fjögur 
egg í hreiðri, sbr. lög nr. 64/1994.

Æðarræktarfélag Íslands og Æðarræktarfélag Snæfellinga og Æðarvé 
taka heilshugar undir þær athugasemdir sem Náttúrustofa 
Vesturlands, Rannsóknarsetur Háskóla Íslands á Snæfellsnesi og 
Breiðafjarðarnefnd gerðu við frumvarpið. Í athugasemd Rannsóknaseturs HÍ 
kemur m.a. fram að klóþangsbreiður eru ungauppeldisstöðvar fyrir æðarfugl. 
Litlir æðarungar éta nær eingöngu marflær sem lifa í klóþangi en ekki öðrum 
þangtegundum. Telja má víst að stóraukin nýting klóþangs geti dregið úr 
nýliðun í varpstofni æðarfugls í Breiðafirði. Varp æðarfugls er einn óvissuþátta 
við aukna nýtingu klóþangs sem þarf að taka tillit til við verndun og nýtingu 
Breiðafjarðar. Þetta er ekki síst mikilvægt í ljósi þeirra hlunninda sem æðarfugl 
veitir landeigendum. Ef frá eru taldir þörungarnir sjálfir, virðist ekki gert ráð fyrir 
rannsóknum á lífríkinu áður en nýting verður stóraukin, svo sem til að meta 
grunnástand lífríkisins fyrir töku sjávargróðurs. Án grunnrannsókna er ekki 
hægt að meta hvort nýting sjávargróðurs verði sjálfbær fyrir vistkerfið í heild, 
því það verður ekki gert eingöngu út frá vaxtarhraða þangs og þara.

Æðarræktarfélag Íslands óskar eftir því að skýra sjónarmið sín á fundi með 
nefndinni.

Virðingarfyllst,
Guðrún Gauksdóttir
formaður Æðarræktarfélags Íslands


